
E trinciando in ça e in là coll'aspersöio,

Comme se o voesse manezzâ ûnn'ascetta,

O te piggia d'assäto o domitöio,

O l'innonda con l'ægua benedetta,

Tiandose dietro, benchè riluttanti,

Paddre, Ceghi, Sorelle e tûtti quanti.

De voxi strane seguitando a traccia,

Imperterrito o segue a camminâ,

Scin che o n'arriva d'ûnna porta in faccia

Che a l[']é quella da stansa incriminâ,

E lì o se ferma da-o sentî ûn sacrato,

Che o sbalordisce, e che o ghe leva o fiato.

E primma che dâ tempo a-e spiegazioin

De Sorelle e do Paddre Spirituale,

Che aveivan zà capïo tûtte e raxoin

De questo qui pro quo fenomenale,

O dà ûn cäso in ta porta, o l'arve, e o caccia

Ûn crïo, piggiando do brûtô pe-a faccia.

«O demonio, vestïo da pappagallo?

»Satana vade retro» - «O l[']é o Loritto,

»Ne l'ha dæto chì o Paddre pe regallo,

»Che o digghe se n'é veo» - «Che veo d'Egitto!

»Questo aspetto d'öxello o l[']é illûsorio,

»Aôa l'arrangio mi, con l'aspersorio». -

